Dilyn Iesu – Cwrs i Gristnogion newydd


Gwers 1 – Beth yw Cristion?

Cyflwyniad

Mae’r gwersi hyn ar gyfer Cristnogion newydd.  Yr athro fydd yn dysgu peth o’r wers. Bydd yn gofyn i chi siarad weithiau. Gallwch ofyn cwestiynau i’r athro hefyd.

Nodiadau i’r athro

Da fyddai dechrau pob gwers gyda addoliad a gweddi.

1. Dylai’r athro rannu’r dosbarth yn grwpiau o chwech.  Bydd y grwpiau wedyn yn ceisio ateb y cwestiynau: ‘Beth yw Cristion?’ Dylid caniatáu tua 10 munud ar gyfer hyn.

2. Dylai’r athro ofyn i’r grwpiau am eu hatebion.

3. Dylai’r athro wedyn eu dysgu o’r nodiadau hyn.

Nid dyma beth yw bod yn Gristion

Mae’r Beibl yn berffaith glir ar beth yw bod yn Gristion.  Mae llawer yn ateb yn anghywir. Dyma rai atebion anghywir.

‘Dw i yn Gristion am fod fy rhieni yn Gristnogion’.

· Peth da yw cael rhieni sy’n Gristnogion. Maent yn gallu dy ddysgu am Iesu a mynd â ti i’r eglwys. 

· Ond rhyw ddiwrnod dy ddewis di fydd dilyn Iesu.  Dim ond ti all ddewis gwneud hyn.

· Efallai fod dy rieni yn Gristnogion, ond dydy hynny ddim yn dy wneud di yn Gristion.

‘Dw i yn Gristion achos dw i’n byw bywyd da’.

· Dylai Cristion geisio bod yn dda.  Dydy e ddim yn dda i fyw bywyd drwg os wyt yn Gristion.

· Efallai dy fod yn dda, ond dydy hynny ddim yn ddigon. Mae pawb yn methu ac yn gwneud pethau drwg.

‘Dw i yn Gristion achos dw i’n mynd i’r capel’.

· Dylai Cristion fynd i gapel neu eglwys.  Mae’n beth da bod gyda pobl Dduw. Mae’r Beibl yn dweud y dylem wneud hyn.  Rydym yn cwrdd i addoli Duw. 

· Mae pobl sydd ddim yn Gristnogion yn mynd i’r eglwys hefyd. Dylai’r eglwys eu croesawu. Dylid ceisio eu dysgu am Iesu, a’u hannog i ymddiried ynddo.

‘Dw i’n Gristion achos dw i wedi cael fy medyddio’

· Mae bedyddio yn bwysig. Mewn rhai eglwysi dim ond oedolion sy’n cael eu bedyddio, ond mae rhai yn bedyddio plant hefyd. Ar hyn o bryd dydy’r gwahaniaeth yma ddim yn bwysig.

· Dydy bedydd ar ben ei hun ddim yn ddigon.  Rhaid i rhywbeth arall llawer pwysicach ddigwydd hefyd  Rhaid i’r person roi ei ffydd yn Iesu.

‘Dw i yn Gristion achos wnes i weddïo mewn cyfarfod flynyddoedd yn ôl’.

· Mae’n bwysig i ti ofyn i Iesu ddod i mewn i dy fywyd. Gwna i esbonio mwy am hyn nes ymlaen.

· Wedyn, rhaid byw bywyd Cristnogol.  Mae llawer yn gweddïo fel hyn ac yn gwneud dim byd wedyn. Dydyn nhw ddim yn ymuno ag eglwys. Dydyn nhw ddim yn dysgu sut i ddilyn Iesu. Dydyn nhw ddim yn ceisio dod yn berson gwell.  Dydy pobl felly ddim yn Gristnogion.

Felly, beth yw ystyr bod yn Gristion? Y ffordd orau i ateb hyn yw dweud wrthot ti eto beth ydy’r newyddion da am Iesu.

Sut mae dod yn Gristion?

1.  Mae gan Dduw gynllun ar gyfer y byd

Mae’r Beibl yn dweud mai Duw wnaeth y byd a phopeth sydd ynddo. Dyma eiriau cyntaf y Beibl:

“Ar y dechrau cynta dyma Duw yn creu y bydysawd, a’r ddaear.” (Genesis 1:1)
Efallai dy fod yn meddwl nad ydy Duw yn malio amdanat. Pam ddylai e falio amdanat?  Dyma’r Duw greodd y ddaear a’r sêr, a phob dim arall.  Gwnaeth bob dim wyt ti’n ei weld. Ond mae Duw yn malio amdanat. Mae e’n gwybod pob peth amdanat.  Fe wnaeth dy greu di er mwyn i ti ei nabod e.  Dy ffrind di yw e.  Mae’r Beibl yn addo:

“Bydda i’n rhoi fy nghyfraith yn eu calonnau nhw, ac yn ei hysgrifennu ar eu meddyliau nhw.  Fi fydd eu Duw nhw, a nhw fydd fy mhobl i.” (Jeremeia 31:33)

Pan fydd hynny’n digwydd mae Duw yn dweud:

“Fyddan nhw ddim yn gorfod dysgu eu cymdogion a’u perthnasau i’m nabod i.  Byddan nhw i gyd, o’r lleiaf i’r mwyaf, yn fy nabod i yn barod, meddai’r ARGLWYDD.  Bydda i wedyn yn maddau iddyn nhw am y pethau maen nhw wedi ei wneud o’i le, a fydda i ddim yn cofio eu pechod nhw eto.” (Jeremeia 31:34)

Mae Duw am i ni ei nabod. Mae e wedi rhoi’r awydd ynom i’w nabod  Pam fod cymaint o bobl ddim yn nabod Duw?  Y rheswm ydy bod yna broblem.

2.  Y broblem yw pechod.

Duw wnaeth y byd, ac roedd popeth ynddo yn dda.  Gadawodd Duw i ddynion a merched ddewis – dewis rhwng y da a’r drwg.  Gallai fod wedi gorfodi ni i wneud da yn unig, ond wnaeth e ddim. 
Ond dewisodd y bobl cyntaf wneud beth oedden nhw eisiau. Wnaethon nhw ddim dewis gwneud y da, fel oedd Duw eisiau. A byth ers hynny mae pawb wedi gwneud yr un dewis drwg.  Dyn ni’n cael gwneud fel dyn ni’n dewis. Ond dyn ni’n dewis y drwg.  Nid dyna mae Duw ei eisiau.  ‘Pechod’ yw’r gair yn y Beibl am y pethau drwg dyn ni’n wneud, a dyn ni’n ‘pechu’ wrth eu gwneud. Mae’r Beibl yn dweud:

“(mae) pawb wedi pechu. Does neb wedi gallu cyrraedd safon berffaith Duw ar eu pennau eu hunain.”     (Rhufeiniaid 3:23)
Mae’r adnod hon yn dweud ein bod i gyd yn pechu. Mae’n dweud ein bod ni wedi methu ‘cadw safon Duw’.  Rydyn ni wedi gwrthod cynllun da Duw ar ein cyfer. Mae’r Beibl yn dweud fod pechod yn dod rhyngon ni a Duw.

“Eich drygioni chi sydd wedi eich gwahanu chi oddi wrth Dduw;

eich pechodau chi sydd wedi gwneud iddo guddio ei wyneb

a gwrthod gwrando arnoch chi.”  (Eseia 59:2)

Dyna pam bod hi’n anodd i nabod Duw. Weithiau mae gan bobl gywilydd o’u pechodau. Felly dydyn nhw ddim eisiau cyfarfod y Duw perffaith. Does gan bobl eraill ddim eisiau troi i ffwrdd oddi wrth eu pechodau, felly maen nhw’n gwrthod dod at Dduw. Mae dweud ‘Na’ wrth Dduw yn beryglus.  Dyma dri rheswm:
A.  Gan fod mwy o bechu mae mwy o ddrygioni yn y byd. Bydd hyn yn parhau  

      os ydy pobl yn gwrthod byw fel mae Duw eisiau.

B    Mae’r Beibl yn dweud: “Marwolaeth ydy’r cyflog mae pechod yn ei dalu...”   (Rhufeiniaid 6:23)

Rhaid i bob un ohonom farw, a hynny am fod pechod yn y byd.  Bydd person sy’n pechu o hyd yn marw heb obaith.  Pan mae Cristion yn siarad am ‘obaith’ mae’n sôn am rywbeth da y gall Duw ei roi i’r rhai sy’n ei drystio fo.  Bydd y gobaith hwn yn para am byth.  Wrth feddwl am farw, wyt ti’n hapus neu wyt ti’n ofnus?

C.  Mae’r Beibl yn sôn am nefoedd, ond mae hefyd yn sôn am uffern. Mae’r          

      Beibl yn dweud:

“Cafodd pob un doedd eu henwau nhw ddim wedi eu hysgrifennu yn Llyfr y Bywyd eu taflu i'r llyn tân”.    (Datguddiad 20:15)

Mae Duw yn barnu pawb.  Fel soniais i yn gynt, mae Duw am i bawb ddod i’w nabod.  Mae Duw yn gwybod popeth, hyd yn oed am y rhai sydd ddim am ei nabod o.  Felly, pan ddaw diwedd y byd, bydd y bobl sydd wedi ei wrthod yn mynd i uffern. Ond dydy Duw ddim eisiau i hyn ddigwydd.  Dyna pam wnaeth o drefnu ffordd i achub pobl.  Gwnaeth hyn trwy ei Fab, Iesu Grist.

3.  Iesu Grist

Anfonodd Duw Iesu Grist i’n hachub ni.  Pam? Am ei fod yn ein caru ni. Does dim ffordd arall. Dim ond Iesu sy’n gallu ein gwneud yn ffrindiau efo Duw eto.  

Er mwyn i Dduw allu maddau i ni roedd rhaid i Iesu farw ar y groes.  Mae’r Beibl yn dweud: 

“Cariodd ein pechodau ni yn ei gorff ar y pren.”  (1 Pedr 2:24)

Pechod sy’n ein gwahanu ni oddi wrth Dduw. Roedd marwolaeth Iesu yn sbesial. Fe yw’r unig berson sydd wedi byw heb bechu.  Felly wrth roi ei fywyd roedd yn gwneud rhywbeth allai ond digwydd unwaith. Cynigodd ei fywyd perffaith i Dduw.  Ar yr un pryd dyna oedd cynllun Duw – y byddai Iesu yn cymryd ein pechodau ni arno’i hun.  Dyna sut mae Duw yn maddau i ni – am fod Iesu wedi marw. Y groes oedd y man lle gwnaeth Duw drechu pechod. Mae’r Beibl yn dweud:

“Wedi iddo ddiarfogi'r pwerau a'r awdurdodau, arweiniodd nhw mewn prosesiwn gyhoeddus – fel carcharorion rhyfel wedi eu concro ganddo ar y groes.”  (Colosiaid 2:15)

Dim ond un dyn sydd wedi byw bywyd perffaith dda, a Iesu Grist ydy hwnnw.  Dewisodd pobl ei ladd. Roedd hynny’n beth drwg iawn i’w wneud.  Wrth ddarllen hanes Iesu dyn ni’n gallu gweld, dro ar ôl tro, fod pwerau drwg yn gweithio yn ei erbyn.  Pan fuodd Iesu farw roedd hi’n ymddangos fod y drwg wedi ennill y frwydr.  Ond dyn ni’n gwybod fod hynny ddim yn wir.  Gadawodd Duw i’r peth drwg yna ddigwydd i’w Fab, gan mai dyna oedd y peth gorau y gallai ei Fab ei wneud droson ni.  Felly enillodd Duw y frwydr dros ddrygioni ar y groes.

Mae Iesu yn ein hachub oddi wrth ein pechod a phwerau drygioni.  Ac mae mwy o newydd da yn y Beibl!  Mae’n ein hachub ni o afael marwolaeth a’r ofn  sydd gennym am farwolaeth.  Ddeuddydd ar ôl marw daeth Iesu yn ôl yn fyw! Ffeindiodd ei ffrindiau fod y bedd yn wag. Gwelodd llawer ohonyn nhw ei fod yn fyw.  Dysgodd nhw amdano’i hun ac am gynllun Duw am 40 diwrnod ar ôl hynny.  Neges gwych y Testament Newydd yw fod Iesu’n fyw!

Mae Iesu yn addo y byddwn ninnau hefyd yn cael byw unwaith eto.  Mae’r Beibl yn dweud:

“Dwedodd Iesu wrthi, ‘Fi ydy'r atgyfodiad a'r bywyd. Bydd pawb sy'n credu ynof fi yn dod yn fyw, er iddyn nhw farw’; “ (Ioan 11:25 )

Rhaid i bawb farw. Ond gall y Cristion edrych ymlaen at fywyd ar ôl marwolaeth.  Byddwn yn byw gyda Duw a’i Fab, Iesu Grist.  Mae llawer o bobl yn ofni marwolaeth.  Mae Duw yn ein hachub ni hefyd o farwolaeth tragwyddol.

4.  Beth sydd raid i mi ei wneud?

Pan soniodd Pedr wrth y dyrfa am Iesu yn marw a dod yn ôl yn fyw, eu cwestiwn oedd, ‘Beth ddylen ni ei wneud?’ Mae Duw wedi agor ffordd i ni ddod i’w nabod drwy Iesu Grist. Mae o’n cynnig hyn i bob un person drwy’r byd.  Ond dydy o ddim gorfodi neb i dderbyn ei ffordd.  Mae’n rhaid i ni fod yn fodlon derbyn y newyddion da ein hunain.  Sut mae gwneud hyn?

Edifarhau

Mae hyn yn golygu fod rhaid i ti droi oddi wrth beth sydd o’i le ar dy fywyd. Efallai dy fod yn gwybod am bethau yn dy fywyd sydd ddim yn iawn. Efallai dy fod yn teimlo’n euog am wneud rhai pethau.  Wrth i ti ddod i nabod Duw bydd yn dangos i ti bethau eraill sydd ddim yn iawn. Beth ddylet ti wneud?  Mae’r Beibl yn dweud:

“Os gwnawn ni gyffesu ein pechodau, bydd e'n maddau i ni am ein pechodau ac yn ein glanhau ni oddi wrth bopeth drwg, am ei fod e’n cadw ei air ac yn gwneud beth sy’n iawn.”  (1 Ioan 1:9)
Os wyt ti am fyw bywyd newydd gyda Iesu, rhaid i ti droi cefn ar y pethau drwg yn dy fywyd. Fedri di ddim byw fel mae Duw eisiau a dal ati i wneud pethau drwg.

Credu
Rhaid i ti gredu bod y neges am Iesu yn rhan o gynllun Duw. Mae o eisiau achub pobl a’u gwneud yn ffrindiau iddo eto. Mae’r Beibl yn dweud:

“Ond cafodd pawb wnaeth ei dderbyn, (sef y rhai sy’n credu ynddo) hawl i ddod yn blant Duw!”  (Ioan 1:12)

Rwyt yn derbyn y newyddion da fel anrheg sbesial. Rhaid i ti dderbyn yr anrheg hwn drosot ti dy hun.  Mae hyn yn golygu dy fod yn gwybod y gwirionedd yn dy galon. Ti’n gwybod fod Duw yn dy garu di. Dydy hyn ddim yn golygu credu neu wybod rhai ffeithiau yn dy ben.  Mae’n dod yn brofiad personol i ti, ac mae Duw yn gwneud y peth yn amlwg i ti. Mae e’n gwneud hynny am ei fod e eisiau i ti ei drystio fo.

Datgan

Mae’r Beibl yn dweud:

Os wnei di gyffesu ‘â’th wefusau’ “Iesu ydy'r Arglwydd”, a chredu ‘yn dy galon’ fod Duw wedi ei godi yn ôl yn fyw ar ôl iddo farw, cei dy achub. (Rhufeiniaid 10:9)

Rydym wedi dweud fod rhaid i dy ffydd di fod yn bersonol – o’r galon.  Mae’r adnod hon yn dangos fod rhaid i dy ffydd fod yn gyhoeddus hefyd. Fedri di ddim bod yn Gristion preifat. Mae’n rhaid i ti ddweud wrth eraill dy fod ti wedi dod yn Gristion.  Mae’n rhaid i ti ymuno efo Cristnogion eraill mewn eglwys leol.  

Yn nes ymlaen yn y gwersi byddwn yn sôn mwy am yr eglwys, am weddi, ac am ddarllen y Beibl.  Bydd hyn yn dy helpu wrth i ti geisio byw fel Cristion.

Adnod i’w chofio

Prif bwrpas y wers hon yw edrych eto ar y newyddion da am Iesu Grist. Os wyt ti ddim yn deall hyn bydd hi’n anodd iawn i ti dyfu fel Cristion.

Beth am orffen y wers hon gydag adnod i ti ei dysgu?  Mae’r adnod yn dy atgoffa faint mae Duw yn garu di.  Dyna pam wnaeth e anfon ei Fab i’r byd.

“Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.” (Ioan 3:16)

Cofia’r adnod hon.  Dywed hi pob dydd.  Dywed wrth eraill beth yw’r newyddion da am Iesu drwy ddefnyddio’r adnod hon.  Y tro nesaf byddwn yn ceisio cofio’r adnod hon fel grŵp.

